
যুগল ভাস্কর যেন উদিল সে দেশে।

বিস্তৃত নয়নে দোঁহে চাহে চারি দিকে

হেরিবারে সেইরূপ, সেই বীরাঙ্গনে,

পতিত ধূম্রলোচন, যাঁর ভুজবলে।

দেখিতে না পেলা কিছু—কেমনে পাইবে;—

অন্তর্হিত পুনঃ সতী সাধি নিজ কাজ।

সরোষে কহিলা চণ্ড তবে সুগ্রীবেরে;—

"কোথারে সুগ্রীব, ত্বরা দেখা সে মায়ারে,

শোয়াই মায়ায় আজি শরের ছায়ায়

ধরণীর কোলে, কাল নিদ্রায় ঘুমাক।

লুকাবার সাধ যদি হয়ে থাকে তার,

থুতেছি লুকায়ে আমি হেন গূঢ় স্থানে,

কেহ না দেখিতে পাবে। দেখ্ ত্বরা তারে,

কোথায় লুকায়ে আছে; সৈন্যগণে লয়ে

পাঁতি পাঁতি করি বন খোজ্ হিমাদ্রির।”

"সেবার লুকায়ে ছিল এ রকম করি,

(কহিল সুগ্রীব), পুনঃ দেখি যে আপনি

দেখা দিলা আসি বামা আপনা হইতে,

অবসন্ন হলে মোরা, খুজি তারে বৃথা।

মায়াবিনী সে কামিনী কত মায়া জানে।

খুজিগে আবার প্রভু, তবু তবাদেশে।

এত বলি সৈন্যগণে লয়ে বীরবর

